
VARYANTE QIRAL OiDiPUSI YE KIRMANCKI U

Nadire Guntas Aldatmaz*
Kilmnus

Materyalané folklori ra ¢iyo ke tesiré kulturan de maneno ra yew zi sanik a. Saniki bi moti-
fané heremiyan xemeliyéné G karakteréde mili géné. La seba yew sanike merdim nésikino
ke vajo aldé falan mileti ya. Varyanté zafé sanikan heté sarané ciya clyayan ra yené vatene.
Seba ke koké sanikan doz bibo, seba ke cayé vejiyayisé sanikan tespit bibo, cigérayoxan
tay€ teori esté orte la né teord, her yew xosero seba tespitkerdisé koké varyantan bes niyé.
Na xebate de sanika Qiral Oidipusi (Sofokles, 2009) yé yunanan bi sanika “Qeder”1 (Al-
datmaz, 2016) yé kirmancki G tayé hetan ra zi varyanté kirdaski (Aslan, 2020) ¢end hetan
ra ameyi péveronayene, seyyewbini i ferqé inan ameyi dozkerdene. Amancé ma no yo ke
bi metodé péveronayisi ferq i seypéyiya sanika Qiral Oidipusé yunanan G yé kurdan kifs

bikeré i varyantan ser o tesiré adet (i toreyané komeli izah bikeré.

THE KURDISH VARIANTS OF KING OEDIPUS AND
THE LIMITS OF CULTURAL IDENTITY

Abstract

One of the folklore artifacts where intercultural interaction is frequently seen is tale. Tales
can gain a national attribute by being adorned with motifs. However, it is difficult to say
that a tale belongs to a certain nation. There are variants of many tales told by various
nations, and although many theories have been put forward as a result of the researches
to determine the origin and birth place of these variants, none of them alone have been
sufficient to explain this situation. In this study, the differences and similarities between
the Greek variant and the Kurdish Kirmanjki and Kurmanji variants of King Oedipus are
identified by comparing them in several ways. The aim of the study is to determine the
differences and similarities by comparing the Greek variant (King Oedipus) with the Kur-
dish variants (Qeder) and the Kurmanji variant and to explain the influence of the cultural
structure of different societies on the variants.

Keywords: King Oedipus, Tale variants, Kurdish variants, cultural Identity

Destpék

Saniki, sey materyalané folklorikané binan, key ke insani sey yew komeli
ameyé téhet 0l piya ciwiyayé€, o wext peyda biyé 0l miyané prosesé tarixi de aver
siyé, vuriyayé 0 heta ewro ameyé. Materyalané folklorikan ra zafé xo tena seba
keyf kerdisi nlyé eyni wext de insanan ré rayberiye kené 0 tena qesawetkerdis

peyda nékené eyni wext de careye potansiyeli z1 tey ané (Abrahams, 2010).

Materyalé kulturlyé fekki bi tebieté xo bésinor &. Zaf efsaneyi @ saniké ke
seyyewbini yé, ser€ dinya de vila biyé 0 her ca de tayé motifé meheli/lokali kew-
té miyan. Folkloristi G cigérayoxé ke na babete ser o xebitiyé, seba ke cayé€ vi-
labiyayisé sanikan doz bikeré G sebeb 1 seklé ci bizané, zaf varyanti doz kerdé.
Né cigérayoxan ra tay€ bawer kené ke né vilabiyayisi bi barkerdis @t peyniya me-
seleyané tarixiyan de waré ameyé€. Kesé ke, komelé ke bar kerdo siyé welatané
binan, kulturé xo zi tey berdo. Né cayan de halé inan 0 ihtiyacé inan ke vuriya
kulturé inan zi goreyé ciwiyayisé inan yé sosyo ekonomiki vuriyeno 0t newe ra
teskil beno. O wext zi mabéné miletan de varyanti peyda bené. Beno ke tesiré tayé
kodané tore 0 adetan ra, ferqé ke mabéné varyantan der &, tayéna girs bibé. Coka
gerek merdim her varyanti sey eseré ciyayi bihesebno.

Wexto ke ma sanikané komelané ciya ciyayan bidé péver vinenime ke tayé
kodé kulturi yé ke yew komeli de esté, komelané binan de z1 esté. Eseré folklori
sey eserané edebiyan sabit nlyé 0 tim varyanté xo esté 0 tarixé folklori de rolé
varyantan zaf muhim o. Coka bi metodané ilmiyan arékerdisé heme varyantan,
heté seveknayis€ hisé€ kulturi ra muhim o (Cifci, 2020). Seveknayisé higsé komelki
ciwiyayisé komelané kulturiyan de heyati yo, ¢ike tayé metné ke miyané zemani
de peyda biyé tena hisé qiseykerdoxan de manené. Ciqas ke né metni wexto ke az
ra be azi neql biyé bivuriyé zi no hal tebieté kulturé fekki de esto xora. Yew sa-
nike, yew mesele yan zi ¢lyode bino fekki heté eyni kesi/e ra béro qiseykerdene zi
anciya vuriyeno 1 giseykerdox/e raya bine bi xo zi tayé ¢lyan vurneno/a, yan ke-
no/a kémi, yan keno/a z&de yan zi goreyé atmosferé € wexti 0 goreyé psikolojiyé
x0 0 yé& gosdaran, goré motivasyoné her di hetan metin vuriyeno, ¢lyané neweyan
géno. No heté xo yo taybet ra sanike materyalané binané edebi ra ciya ya (Dégh,
2010, Ewig, 2010, Sydow, 2010, Boratav, 2017).

Hergiqas ke folklor G edebiyaté komelan de motifé kulturiyé ke aidé nané

esté z1 n€ motifl ge-ge bi ¢iyané neweyan entegre bené i bi halé xo yé neweyi

reyna yené veré sari. Tayé saré ke yewbini ra ciya y€ 0 sey cografik zaf diri yé
inan de zi tay€ kilami, tayé saniki, tayé tore 0 adeti sey yewbinan €. Cigérayoxané
folklori, seyyewbiniye ser o tay€ teori esté orte. Goreyé teoriyé Mektebé Mitoloji,
né meseleyi yan zi saniki yan mileti mabéné xo de yewbinan ré€ qisey kerdé 1 bi
no tore vila biyé€ yan zi hina ke mileti seré dinya de vila nébibiyé, hina ke piya
biyé, mirasé &€ wexti y€, heta ewro ameyé (Sokolov, 2009, s. 38). Goreyé zanya-
ran, koké tayé saran yew o. Ma vaji familyaya ziwané Hind-Ewropa yew koki ra
peyda biya 0 coka tayé materyalé folklori zi sey yewbini yé (Sydow, 2010). Yani
gorey€ né teori né sarl zemané piya biy€ 0 dima céra biyé, wexto ke céra bi zi

materyal€ xo yé kulturi tey berdé.

Tayé zanyarané folklori zi né teori bes névinité. Goreyé inan kok 0 ziwano
hempar nésikino tena seyyewbiniya folkloré saran izah bikero, coka inan wasto
ke né mewzuyi ser o cigériyayisané binan bikeré 0 kerdo zi. N€ cigériyayisané
binan ra yew zi yé Theodor Benfeyi yo. Benfey zi seyyewbiniya sanikané In-
do-Germanan nisan dano. Goreyé ey seyyewbiniya Inan xisim i merdimiya inan
ra niya, t€kiliya inan ya tarixi 0 kulturi ra ya (Sokolov, 2009, s. 73-74). Benfey,
tekiliya nan ya tarixi bi Hindistani ra kog G tayé hediseyé tarixiyé ke kulturan
ané téleyé, ra giré dano i misyoneran, fetihé Iskenderi, vilabiyayisé islami ser o
vindeno. Mektebé Fini fikré Benfeyi qebul keno la tayé sebebané binan z1 ilawe
keno. Goreyé Mektebé Fini, sinori gqet maniyé vilabiyayisé sanikan niyé ¢ike po-
pulasyoné sinori z€deyé xo wayiré diziwanan o 0 toreyi sinor nas nékené (Sydow,
2010).

Né 1deoloji G fikrané ciya ciyayan ra tepiya yew teori zi Mektebé Antropoloji
ra vejino. Gorey€ né mektebi, na seyyewbiniye ne teoriyé kulturi ra ne zi teoriyé
Benfeyi ra ya. N€ her di teori z1 seba 1zahkerdigé seyyewbiniyé bes nlyé. Edward
Taylor ideologané Mektebé Antropoloji ra yo 0 goreyé Taylori, heyaté rojane yé
péro miletan de karakteré inan de G virastisé konseptané diniyan de tayé ¢i sey
yewbini yé. Cike tebieté insani, fikré insani, psikolojiyé€ insani G kulturé insani
eyni rayiri ra aver soné, eyni rége teqib kené (Dundes, 2009).

No mewzu de yew teori z1 yé Mektebé Psikoloji yo. Psikiyatrané né mekte-
bi ra doktoro tewr namdar Freud o. Goreyé Freudi, biné fantaziyané diniyan 0
siirkiyan de seksualite esta. Goreyé ey, merdimo hayigo ke bi zanayis xo pé géno,

x0 kontrol keno, hewn de heme xeyalan i fantaziyané xo serbest verdano G bi

no tore sembolé cinsi vejiné meydan. Mektebé Freudi tayé mitan, sanikan, tayé
eserané edebiyan goreyé semaya psikanalitiki izah keno. Oidipusé Sofoklesi zi
né eseran ra yew o. Freud eseré Sofoklesi de, seba Oidipusi, verba maya xo yew
eleqeyé seksueli (kompleksé Oidipusi), verba piyé xo de yew nefret vineno (So-
kolov, 2009, . 89). Psikanalizi zaf delili peyda kerdé ke biné péro fikir, his, eleqe

0 baweriyané insanan € hismendi de binhismendiye ca géna (Jones, 2009).

Mewzuyé seyyewbiniya sanikan de heme teori zi yewbini kené weye i destek
dané yewbinan. Argumané pérune z1 bigewet & G yew teori € binan red nékeno,
lazimiya tayé cigérayisané neweyan ifade kené G argumanané xo péskés kené.
Seke cor ra zi ameyo izahkerdene, welatané clya clyayan de varyanté eyni sanike
esté. Seba vilabiyayisé sanikan lazim niyo ke komeli téleye de, wayiré din 0 et-
nisiteya mustereke bébé. Seba vilablyayisé yew sanike, antena bala gosdaran 0
rehet giseykerdene {i reyna qisykerdena ayé bes a (Krappe, 2010). Goreyé tesbité
ma varyant€ Qiral Oidipusi ya Sofoklesi (Sofokles, 2009) kurdan de hem kirdaski
de (Aslan, 2020) hem zi kirmancki de (Aldatmaz, 2016, r. 128) esta.

Amancé ma bi né gurey z1 o yo ke ma bi né zanayisi sanika Qiral Oidipusi
(Sofokles, 2009) G sanika kirmancki “Qeder”1 (Aldatmaz, 2016, r. 128) ge ge zi
yé kirdaski (Aslan, 2020) bi metodé péveronayisi bida péver G ferq 0 ciyayiya
sanikan nisan bidi 0 varyantan ser o tesiré adet 0 toreyané komele eskera bikeri.
Seba né amanci her di varyanti do qisim bi qisim béré péveronayene. Né qisimi
wina yé&: Mewziyé sanikan, figliré sanikan, destpéké sanikan, aversiyayisé sani-
kan, peyniya sanikan.

1. Sofokles @t Tragedya

Nustoxané tewr muhiman yé tragedya ra Sofokles, IV. serra 495 de nézdiyé
Atina de Kolonos de maya xo ra biyo @ IV. serra 406 de zi Atina de merdo. Trage-
dyayé yunanan efsaneyané Inan ser o awan biyé. Efsaneya Oidipusi zi efsaneya
tewr kanan ra yew a. Efsaneya Oidipusi hina ke sey tragedya néameya nustene
mabéne sari de sey efsaneye ameya qiseykerdene. Coka tarixé na tragedya, tarixé
nustena aye ra zaf kan o. Heta ke Sofoklesi a sey yew kayé tiyatroyi nénusta G

néresna bi yew form, zaf ¢iy€ aye vuriyayé (Tuncel, 2009).

Tragedyayané dewré entiki de qederé kesan sere ra beli yo G hediseyi qeder
de ¢itur ke nusiyayé gerek o tore béré ca. Citur ke Qiral Oidipusi de kehaneta

kahini bena rastikéne. Hergiqas ke Oidipus zaf geyret keno ke wa kehanete ras-
tikéne néba la anciya z1 peyniya xo ya trajike ra nésikino bixelesiyo.

Amancé tragedya, tayé ¢iyan goreyé exlaqi dizayn kerdis o. Tragedya de
béexleqi U xeletiyé ke biyé sebebé trajedi ifsa bené G sar ci ra derse géno. Bi
tragedyayan, qaydeyé exlaqi, qaydeyé ke komeli sey normi gebul kerdé yené
seveknayene 10 kesé ke norman ra vejing teber € zi miheqeq rasté cezayéda girane
bené. Xora amancé folklori z1 niyar o. Folklor, genciye de telkiné tore 0 adetan
0 yé€ exleqi yo, resaylyiye de z1 hereketané munasiban bi goynayis xelatkerdis o,
hereketané nemunasiban zi bi ceza cezakerdis o. Eyni wext de zi musnayisé sikir-
kerdisi yo (Bascom, 2010).

Sanike zi materyalané folklorikan ya tewr muhiman ra yew a. Dewré aré-
kerdene G cigérayena sanikan bi xebatané her di birayané Grimmi destpékerdo
(Ewig, 2010). Bi xebaté inan hem saniké newey tespit biyé hem z1 zaf varyanté
inan. Naye ser o saniki ameyé€ péverokerdene (i nay€ ser o sebebé varyantané
welatan ameyo cigérayena. Amancé sanike zi sey materyalané folklorikan & binan
dayena derse ya. Keso/a ke xirabin o/a, norm ra vejino/a teber belaya xo vineno/a,
keso/a rind o/a z1 tim yeno/a xelatkerdene. Ziyadeyé sanikan de qehremané xo
gewres 1oji i gewres sewi veyveyé xo kené 0 soné resené miradé xo. Seke mi cor
de zi vatbi Qiral Oidipus hina ke heté Sofoklesi ra sey kayé tiyatroyi, sey yew
tragedya néameyo nustene, miyané sari de sey efsane, belki sey sanike bi se serran
ameyo qiseykerdene.

2. Qeder

Na sanike serra 2014-2015 de demé gureyé (xebaté) folklori de ameya aré-
kerdene. Heté Dérsimi de dewa Mamekiye Pilvank de ez rasté né€ varyanti ameya.
Rindé Ates na sanike mi ré gisey kerda, aye zi plyé xo Memedé Tosini' ra gos-
darita. Aye ra geyir zi kes na sanike nézaneno. Ez seba varyantéde bini mintiga
de cigéraya ke yew forméde bin doz bikeri la ¢i heyf ke na yew numune ra qeyir
ez rasté ci néameya. Dewa Silicu de zi keséde/a bin/e na sanike nézaneno/a. Ma
kokimané & cayan ra persayime la kesi ra yew cewabo pozitif néhesna. Anciya z1
gerek merdim deridoré Mamekiye de yan zi mintiqayéda dahina hiraye de cigéro
0 varyantané neweyan doz bikero. O wext péveronayisé€ varyantan hina neticeyé-

da 1lmi vejéna meydan.

1  Memedé Tosini, dewa Silicu/Silizu ya Mamekiye ra yo. Dewe de bi sanikqiseykerdoxiya
xo namdar o. Rew ra merdo la kamci serre merdo beli niyo. Kéna eyi ya ke na sanike mi
ré qisey kerda a zi ¢end serri ra aver néwesiye dest merde G nézdiyé 70 serre biye.

3. Cend Hetan ra Péveronayisé Varyantan

3.1 Péveronayisé Mewzilyé Varyantan

Qiral Oidipus

Qeder

Yew lajé qirali G qgirali¢a beno. Kahin xe-
bere dano ke no lajek ke bi pil piyé xo kise-

no maya xo de zi zewicino.

Qiral 0 qiralica ¢iqas biwazé 0 geyret bi-
keré ke na bétere ra bixeleslyé anciya zi
geder yeno ca, lajek beno pil, piyé xo kise-

no, maya xo zi sey ciniya xo géno.

Maya xo ra ¢ar domané xo bené. Dima bé-
teri béteran ser o yené, néwesiye, vésaniye
dest pékena. Goreyé kehanete, heta ke pey-

niya na naleti néro, welat néxelesino.

Oidipus bi xo sebebé naleti, sebebé béteri

tespit keno 0 niyadano ke sebebé her ¢i bi

- Domané pasa G ciniya xo ¢in é. Lajéde xo
beno, huri yené pé ke lajeki ré qeder bi-
nusé. Yew hurlye vana no lajek ke bi pil do

plyé€ xo bikiso G maya xo de zi biziweciyo.

- Pasa hésino pé, ciniya xo ra vano. Her di,
seba ke na bétere ra bixelesiy€ qeyret kené
la anciya zi geder yeno ca, lajek beno pil,
plyé xo kiseno, maya xo de zi zewicino.

- Wexto ke cilé kewé, piya bibé, ¢iciké maye
cizené, sik keweno zereyé aye i odaya xo

céra kena.

- Roja bine cigérena 0l musena ke no lajek

lajé aye yo. Lajé xo zewicnena 0 soné rese-

X0 yo. né miradé xo.

- Cimané xo vejeno, ciniye zi xo kisena.

Sanikan de ¢iyo bingeyin mewzl yo. Cike amancé qiseyané folklorikan bi
taybeti amancé sanikan dayena yew mesaji ya, saniki mesaj dané, rayé musnené.
Tiya de ma vinenime ke mewzllyé her di sanikan eyni yo. Her dilyine de yew
bétere yena sereyé€ inan ser de. La sanika Oidipusi de bétera girane heta peyniye
dewam kena G sanike bi dej gqediyena. Y¢é kirmancki de zi gqeder yeno ca la pey-
niya sanike goreyé toreyan gediyena. Yan zi maya xo de zewac, sanike de bibo z1
nino gebulkerdene 1t beno ke sari xo bi xo miyané zemani de peyniya sanike vurna
0 gorey€ bawerl 0 ciwlyayisé xo newe ra virasta. Ya Sofoklesi, di hezar serri
ra zédeyér o ke nusteki ya, coka miyané zemani de vurnayisé hikaya mumkun
nébiyo. Labelé ma ¢argewaya sanike de ke qayt kerd temamé sanike ke ard veré
¢imané xo, eskenimé vajime né her di saniki eyni yé. Eyni koki ra peyda biyé.
Cike temaya xo ya bingeyine eyni ya. Her ¢i goreyé qederi yeno ca. Merdim se
keno bikero nésikino gederé xo bivurno. Heto bin de zi mucadele ca néverdano,

nétexelino U tim geyret keno ke qederé xo bivurno.

Hergigas ke saniki seba mesaji, seba derse dayene peyda biyé zi cargewaya
yew mentiqi de viraziy€. Goreyé né€ mentiqi gerek sebebé né qederé xirabini bibo.
Hergigas giseykerdoxa sanike qalé né sebebi nékerdo z1 ¢iyo ke domaniya mi ra
viré mi de mendo, wexto ke ciniya pasayil kewna birinan ver hurl meleki soné
leyé ke hem cinike domani biyaro hem zi domani/e ré geder binusé. Wexto ke
xebere yena ke birinané ciniya pasayi dest pékerdo, hurl bené aré bileze soné.
Huriyan ra yewe leng a, nésikina xo biresno inan. E zi aye ser o névindené, soné.
Hurlya lenge hérs bena G né qederé xirabini nusena. Ciyode bino ke mi viri der
0, 0 zi seba ke yew huriye leng a, nésikina hende inan pét séro, xebere ci nédané.
Peyniye de hegina pé G zaf hérs bena ke huriyan venga ci nédayo, sona 0 gederéde

niyanéni nusena. Tiya de zi yew mesajo muhim esto.

Yé Oidipusi de sebebé né gederi dahina kan o. Wexté kaliké ey ra keyeyé
inan laneti yo G € wexti ra xezebe 1nan ro varena. (Tuncel P. B., 2009)

3.2. Péveronayisé Sexsan

Qiral Oidipus (figuré bingeyinf) Qeder (figuré bingeyini)
- Lalos - Pasa
- Takoste - Ciniya pasayi
- Oidipus - Lajek
- Kreon - Huri
- Kahin - Asvangi O ciniya xo
- Siwane
- Palybos Gt Merope

Rolé figurané bingeyinan heta peyniye dewam keno @t muhim o. Figuré ke
her di versiyonan de esté herinda yewbinan géné. Tiya de ¢iyo muhim o yo ke
sanike de nameyi ¢in €. Belki Oidipus de zi hina ke sey tragedya néameyo nustene
nameyi hende z€de nébiyé. No malumat zaf diyar niyo. La yew taybetiya sanikan
7i ¢inbiyayis€ nameyan o. Sexsé sanikan, tim bi sifeté€ xo sanikan de ca géné. Ma
vaji qiral, lajek, cinike, cajuye, pirike, pasa, lile, carlye tisn. Sanika Qederi de z1
niyar o. Tiya de ¢lyéde zaf muhim zi namey¢ cinike ¢in o, sifeté xo zi xoser niyo,
tabiylyé camerdi ser o vajiyéno. Qiral Oidipusi de nameyé heme ciniyan esto.
Hem namey€ xo hem zi sifeté xoyo xoser esto. Ma vaji cinike hem qirali¢a ya hem

zi lakoste ya, hem qiralica hem zi Merope ya.

Ma ke né figuran bidime péver vinenime ke rolé figuran sey yewbini yo:
Qiral-Paga (piyé€ lajek?)

Qiralica-Cinlya pasayi (maya lajek?)

Oidipus-Lajek (lajek, gehremané sanike)

Kahin-Huri (xeberber-qedernustox)

Palybos Gt Meropeye-Asvangi 1 cinlya xo (ma 0 piy€ lajeki Tnané ke o kerdo pil)

Seyyewbiniya figuran ferqan ra zaf zédeyér a. Karakteré figuran hema hema
nézdiyé yewbinan o. Mavaji, reaksiyoné pi Gl mayan sere ra eyni yo. Her di hetan
de z1 seba ke desté qederé xirabini ra bixelesiyé geyret kené G domanané xo finé
diri. Dima maya lajekan ra ciniya pagayi dahina aktif a. Hergiqas ke qeder heta
yew nugqta ameyo ca z1 uca ra teplya mudaxale kena G maniy¢ trajediya pile bena.
A bine, qiraliga pasif a 0 veré qederi de bégare ya @i peyniye de zi xo kisena. Ka-
rakteré qehremanan zi clya yo. Ma vaji, Oidipus zaf aktif 0. Hayiré qederé xo niyo
la geyret keno ke sari bixelesno, seba ney mucadele keno. Lajeké sanika Qederi
zaf pasif 0. Meseleyl dormeyé ey de gerexiyené la hem xebera xo ¢in a hem z1
seba ke bizano geyreté xo ¢in o. Aktif G bihuner biyayisé ciniya pasayi merdim
sikino niya izah bikero. N€ cayan de, zédey€ sanikqiseykerdoxan cini yé. Beno ke
seklé karakteré ciniyan tené zi bixo bivirazé. Coka ciniyé ke sanikan der € zaf bi

huner €, karakteré inan hina diyar o (Boratav, 2007, r. 18)

3.3. Péveronayisé Destpéké Varyantan

Qiral Oidipus Qeder

- Domané qiral G giralicaya Tebai ¢in €. - Domané pasa G ciniya xo ¢in é. Ciniya
- Apollon xebere rusneno ke lajekéde sima pasayi rojé pé manena. Xebere dané pasayi
beno, piyé xo kiseno, maya xo de zewicino. ke ciniya to digani ya. Pasa heni keyf keno
ke zédeyé mal G milké xo sey mijdani dano.
- Rojé yew lajé xo beno. Huri yené lajeki

ré geder nusené: Key ke bi pil do piyé xo

bikiso maya xo de zi bizewiciyo.

Destpéké her di varyantan de cini 0t camérdi béewladi yé. Qiral Odipusi de
hina ke doman néameyo dinya kahin xebere dano 0 qalé qederé eyi keno. Varyan-
té Qederi bi pémendisé ciniya pasayi destpékena. Dima lajek beno U biyayisé

lajeki ra tepiya gederé ci yeno nustene. Sanika Qederi de, sere de digeté gosdaran

ancino keyf 0 zerriweslya pasayi ser ke trajedi dahina xorin bo. No yew ferqo
muhim niyo belki la ferqéde bin esto ke kulturané komelan nisan dano. Veré cii
no ferq zaf muhim néaseno la ¢iyéde sosyolojik ano veré ¢imané ma. Varyanté
Oidipusi de mabéné insanan {t homayan de tebeqeyéde bin esto. Kahini, xeberberi
esté sey péxamberan. Varyanté Qederi de qedernustoxi bi xo uca der &. Mabéné
gedernustox 0 insani de kes ¢in 0. Tiya de yew motifo natifo (meheli) 1lahi daxilé

hikaye biyo.

3.4. Péveronayise Aversiyayisé Varyantan

Qiral Oidipus

Qeder

Wexto ke kahin xebera qederé lajeki dano
inan, qiral bi qiralica ra seba ke né qederi
ra bixelesiy€ yew careyi ser o fikiriyené.
Lajek ke bi, her di lingané ey giré dané

0 dané siwaneyé xo rusnené seré koyi ke
lajek uca bimiro.

Siwane qiymiseé pitiki nébeno, dano yew
hevalé xo.

Siwane lajeki beno dano qiralé welaté xo
cike € zi béewladi yé.

Qiral bi giralica ra zaf sa bené U lajeki xo
ré kené ewlad. Nameyé Oidipusi nané pira.
Lajek gesre de beno pil. Qiral @ giralicaya
¢ welati may 1 piyé xo y€ rastikén zaneno.
Rojé, sireyé yew hurénayisi de ci ra vané
“ewlado sexte”. Keweno né giseyi dima ci
géreno.

Kahiné Apolloni ci ra kehanete vano.
Oidipus, seba ke kehanete meyero ca,
remeno $ono.

Rayir ra rasté piyé xo yé rastikéni yeno.
Seba rayirl nané huré. Oidipus hérs beno G
ey bi merdimangé ey ra kiseno.

Beré Tebai de cinawiri kiseno.

Seba ke ey saré Tebai cinawiri ra xelesno
beno qiralé Tebai.

Qiseyé ke pasa hésiyo pé, ciniya xo 1é

qal keno 1. her di seba ke né qederi ra
bixelesiyé lajeki kené zerey€ yew bésige/
sindoge, bené erzené awe.

Sindoke awe de sona caye de gula aréyi de
manena.

Asvangi bi cinlya xo ra zi béewladi yé.
Asvangi bi ciniye ra zaf sa bené G lajeki xo
ré kené ewlad.

Lajek keyeyé asvangi de beno pil. fnan ma
0 piyé xoyé heqi zaneno.

Pasa wexto ke si suke ge-ge rasté lajeki
yeno. Goniya xo pé girlyena.

Sono leyé asvangi lajeki ci ra wazeno.
Veraniya lajeki zerrnan dano, lajeki géno.
Suriya pasay esta. Lajek veré suriye der o.
Pasa, seba ke karé lajeki teqib bikero tim
dizdi ya kontrol keno.

Wexté kontroli de lajek pezné hésino pé,
tifingl géno G saneno ci.

Lajek bi xeleti pasayi kiseno 1 tersan ver
kesi ra névano 0 uca de bine qurgi de
dareno we.

Sar telkin keno ke ciniya pasayi siwaneyé
xo0 de bizewiciyo.

Ciniya pasayi siwaneyé xo de (1ajé xo de)

zewicyena.

Qiral Oidipus Qeder
- Qiraliga de (maya xo de) zewicyeno. - Key ke lajek ameye cila cinike, ¢igiké
- Ciradilaji, di kenayi bené. cinike ¢izené.
- Tabai de néwesiye G vésaniye vila bena. - Tey ranékewna, odaya xoya rakewtisi cera
- Oidipus sebebé ci géreno 1 kehanete kena.
museno. - Ciniya pasayi sona leyé avsangi, persena.
- Musena ke lajek lajé aye yo.

Heme meseleyi aversiyayisé sanike de derg 0 dila yené qiseykerdene. Tiya
de zi hikaye aver sona, meseleyi tenéna bi detay €. Mabéné varyantan de zaf
seyyewbini 1 tené z1 ferqi esté. Mavaji qiral G girali¢a lingané lajeki giré dané G
dané siwaneyi rusnené seré koyi ke uca de bimiro. Pasa bi ciniye ra zi lajeki kené
zerey€ yew besige yan zi sindoge erzené awe ke s€ro 1nan ra zaf diri. Tiya de
motifé awe 0 koyi ¢iy€ zaf balkési niyé belki la ma nika ke cografyaya né sanikan
arde veré ¢imané xo gerek tam eksé ci bibiyéne. Kurdi koyan de yunani z1 qeraxé

deryayi de ciwiyené. Bésik ma cografyaya nikayine ra behs kenime.

Ciyode bin, kesé ke lajek kerdo pil ferq 0 seyyewbiniya inan a. Oidipusi qgiral
0 qgiralicaya welatéde bini kené pil. Lajeki avsangi bi ciniya xo ra kené pil. Her
di keyeyi zi ewlad€ xo ¢in €. Her di z1 zaf sa bené ke heqi ci ré yew ewlad rusno.
Her di zi lajeki kené pil la Oidipus bi xo cigéreno kehanete museno 0t ma 0 piyé
xo terk keno sono. Rayir ra rasté plyé xoyé€ heqi yeno G tey huréneno. Nézaneno

ke piyé xo yo heq o, bi guwe dano piro kiseno.

Heto bin de pasa lajeki vineno, goniya xo ci ré girlyena, zerrnan dano asvangi
0 lajeki sey siwaney géno, beno keyeyé xo. Her roje dizdi ya teqib keno ke bivino
ala karé xo wes keno yan né€keno. Rojé lajek vere suriye de veng hesneno @i vano
qey dizd o, tifangé xo géno, nano pa kiseno. Peyé cli qayt keno ke pasa yo, kisto.

Terseno kesi ra névano, uca bine qur¢i de dareno we.

Her diyan de zi geder yeno ca, lajeki plyané xo kisené. La seklé térlameyis G
kistisi ciya yé. Bitaybeti a kirmancki de goniya pi ci ré girlyena. No motif zaf nas
0. Heyaté kirmancan de zaf ca géno. Varyanté yunanan de Oidipus wexto ke piyé
x0 y€ heql vineno qget teba his nékeno. Yan zi qalé hisiyaté pi zi nébeno. Qederi
de hem maye hem zi pi de wexto ke laji de temaséde nézdi kerd hisode bin peyda

beno.

Seba ke saré Tebail cinawiri ra bixelesno, bibo qiral {i qiralica de zi bizewi-
clyo, Oidipus cinawirl kiseno. Varyanté Qederi de qisméde niyanen ¢in o. Xora
yeno vatis ke no qisim dima ilawe biyo. Wexto ke Oidipus hina sey kayé tiyatroyi

tragedya néameyo nustene, no qisim tey ¢in biyo (Tuncel, 2019).

Seba ke lajé asvangi séro keyey€ pasayi, yew qayde 1 sert ¢in 0. Cike statuyé
lajeki zaf névurino, beno siwaneyé mali. Merdis€ pasayi ra dima cinlya pasay
siwaneyi de zewiclyena. Oidipus zi beno qiralé Tebai i giralica de zeweciyeno.
Heta tiya anciya seke qeder de ameyo vatene/nustene her diyan zi piyi kisti, mayi
girewti. Labelé ferqo bingeyin tiya de dest pékeno. Oidipus maya xo de zewi-
ciyeno, ci ra ¢ar domani bené. Dima béteri vejiné. Néwesiye (i v€saniye her cayé
welati de axme bena. Oidipus wazeno ke sebebé na bétere bimuso. Kahin ci ra

her ¢1 vano.

Varyanté Qederi de zewac yené ca la temasé cinike i lajeki nébeno. Tiya de
motifé natifi kewené miyan cinike hésar bena ke no lajé aye yo. Motifé “¢icik
¢izayene” seba maye i domanan zaf yeno xebitnayene. Mavaji wexto ke tebayé
béro sereyé domanan ser ¢i¢iké maye ¢izené. Té€killya maye ya hisi i yé domanan
bi no metafor yena vatene. Cizayisé ¢igikan yew sembolé dayike i ewladi yo.
Xora roja bine sona leyé avsangi it musena ke rast o lajek lajé xo yo. Edi zanena

ke ey piyé xo kisto, €d1 zanena ke geder névuriyo.

3.5. Péveronayisé Peyniya Varyantan

Qiral Oidipus Qeder
- Qirali¢a (cini G maya Oidipusi) xo dare de | - Gérena ra lajé xo ra herinda pi musena.
kena, kisena. - Pagayi qurg ra vejené, darené we.
- Oidipus ¢imané xo vejeno, xo keno kor. - Lajé xo ré yew kéna wazena.
- Tebai terk keno sono beno vindi. - Lajeki zewicnena. Hewt roji G hewt sewil
veyve kena.

- Soné resené miradé xo.

Peyniya her di varyantan yewbini ra ciya ya. Oidipus de béteri néqediyené,
maya/ciniya Oldipusi xo dare de kena, kisena. Oidipus ¢imané xo vejeno, beno
kor, saristani terk keno sono. Varyanté Qederi bi zerriwesiye bi bextiyariye qe-
diyeno. Hergiqas ke pi merdo zi maye lajé xo diyo. Ey zewicnena, hewt roj 0t hewt
sewi veyve kena. Soné resené miradé xo. Tlya de yew ca ra dima trajedi gediyeno.

Oidipusi de béteri béteran ser o yené G dewam kené, néqediyéné.

Seke ma cor de zi behs kerd yew varyanté Qiral Oidipusi kirdaski de zi esto.
Varyanté kirdaski yo ke Mustafa Aslani aré kerdo (Aslan, 2020) heté seyyewbi-
niya varyanté kirmancki ra zaf balkés o. Varyanté kirdaski heté rastbiyayisé tra-
jedi ra nézdiyé y€ yunanan o. Mavaji, kehanete, kistisé€ pi, maye de zewiclyayfs,
wayiré domanan blyayis sey yewbini y&. Labelé ¢iqas ke trajedi her di varyan-
tan de dewam keno zi a Oidipusi de ma névinenime. Sofoklesi seba né béterané
neweyan yew tragedyaya bine nusta. A zi ser€ nameyé kéynaya Oidipusi Anti-
gone (Sophokles, 2015) ya.

Maya xo de zewicyayis 0 wayiré domanan biyayisi ra tepiya saniki vuriyene.
Mumkun o ke varyanté kirdaski xosero aver siya. No zi karakteré kulturé fekki
de zaf normal o.

Mabéné varyantané kirmancki 0 kirdaski de zaf tebii yo ke seyyewbiniye
dahina zaf a. Tayé motifi (i sexsi, mavaji sindoge, cem/awe, pasa U ciniye, tifing
eyni yé€. Trajediya pile varyanté kirmancki de néqewmiyéna, na taybetmendiya
varyanté kirmancki ya. Heme hiré varyantan de zi gerek lajek pil bibo, piyé xo
bikiso, maya xo de zi bizewiciyo. Heme hiré varyantan de heta tiya kehanete
yan z1 qeder yeno ca la yé kirmancki de ¢iqas ke zewicilyené zi mabéné inan de
munasebeto cinsi nébeno. Hukmé gederi cila maye de gediyeno 0t motifé natifi
kewné miyan G hukmé gederi betal kené. Yani ¢iyo taybeto ke tragedya keno
tragedya, xetaya trajik a. Qehremané tragedya gerek xeteyéda trajike bikero ke
seba na xeta béteri bivejiyé. Tiya de xetaya trajike kistisé€ p1, maye de zewiciyayis
1 ci ra wayiré domanan biyayis o. Cezaya na xeta zaf girs a. Varyanté Oldipusi de

na ceza saristané Tebai de destpékerdisé néwesiye Ui vésaniye kifs bena.

Ciyo ke varyanté kirdaski de digeté ma anceno ¢inbiyayisé ceza ya. N&
varyanti de zi xeta esta, la seke mesuliyeté na xeta bierz€ qederi ser. Varyanté
kirdaski de qehremané sanike veré qederi de béveng €. Tena sere de pasa bi ciniya
xo ra, seba ke gqederé xo yé xirabini ra biremé lajeki kené sindoqge, erzené ¢cem.
Naye ra tepiya ma veré gederi de yew serewedaritis névinenime. Varyanté Kir-
daski de né xetayi, né€ hereketé ke teberé normi der € zaf normal nébé z1 veré€ ninan
de reaksiyonéde balkés ¢in 0. Xora peyniya sanike de zi ifade biyo ke vurnayigé

gederé homay1 desté insani de niyo.

Varyanté yunanan xora ¢end hezar serran ra kanér o, nézdiyé di hezar {i panc

sey serri yo ke nusiyayo. Coka sey yé kurdan miyané zemani de 11 tesiré baweriya-

né clya ciyayan ra névuriya. Dewré entiki yé yunani de hukmé baweriya homayan
ciwlyayis€ insanan ser o zaf biyo. E dewri de baweriya gederi zi muhime biya.

Metné ke dewré entiki de ameyé nustene, halé komeli € dewri zaf wes nisan dané.

Ma ke sosyolojiyé komelé kurdan de qayt kerd vinenime ke tesiré t€kiliya in-
sanan ( dinan kulturi ser o zaf 0. Merdim sikino, wareameyis 0 aversiyayisé kul-
turé komelan de tesiré baweriye bivino. Coka tiya de heté tesiré baweriye ra va-
ryantané kurdan péveronayis hina rast 0. Ciqas ke heté Dérsimi de qalé baweriya
gederi beno zi, desté sari de, seba baweriyané inan yew metno nusteki ¢in o. Coka
qaydeyé bawerlye ca ra bi ca vurlyené. Seba gederi zi baweriyéda getiye ¢in a.
Hen1 aseno ke sanika Qederi de zi ¢argewaya tore i adetan de yew mudaxale esto.

Eke ma varyant€ yunanan sey tewr veréni qebul bikerime, no niyar o.

Gerek merdim, mekanizmayané neqlkerdis 0 vuriyayisé kulturé komeli de
komunikasyon 0 tékillya awaniyané sosyo kulturelan bizano. Cike no zanayfs,
derheqa normané griibané komelki de fikir dano (Eker, Oguz, & Ozdemir, 2003,
s. 25). Seke yeno zanayene mabéné komelané kurdan de zaf hetan ra clyayiye
esta. Ninan ra yewe z1 ciyayiya bawerlya dini ya. Ma sikinime vajime ke tesiré

baweriya gederi ya islam1i varyanté kirdaski de balkeés a.
Peyniye

Saniki, tim vuriyené, ge ¢iyané neweyan géné, ge-ge ¢iyané kanan ca ver-
dané. Coka gerek merdim sanikan de tesiré Hindistani, Babili, Misiri, frant,
Yunani G y€ meheli (herémi) bigéro. Qiseykerdisé eyni sanike de mumkun niyo
ke di kesi seyyewbini gisey bikeré. Heta eyni kes zi reyna ke eyni sanike qisey
bikero, senik bo zi a sanike vuriyena. F. Ranke, wexto ke né mewzuyi ser o cigé-
rayls keno, vineno ke no vuriyayis tewr z&€de sanikan de hem zi cayané muhiman
yé€ sanikan de biyo 1 eyni wext de diyo ke qiseykerdisé sanikan de ifadeyo sexsi z1
zaf muhim o (Dégh, 2010). Coka beno ke no vuriyayis veré sanike bigarno cayéde

bini ser. Sanika ma de zi heni biyo G musade nékerdo ke xetaya pile béro ca.

Seba izahkerdigé varyantané ciya ciyayan de hiré teorl yené qebulkerdene.
Ninan ra yew, sere de plya ciwiyayisé komelan o, dide, eyni biyayisé psikoloji,
aqil 0. mantiqé insanan o G hiré zi ca ra bi ca barkerdena komelan a. Né hiré 1zah-
kerdisi zi nésikiné varyanté veréni doz bikeré (Krappe, 2010). Seba ke varyanto
verén doz bibo gerek merdim bi seyan varyantan doz bikero. Ci heyf ke imkané

ma hendé ¢in €. Ma na linge de tena goreyé zanyaran sikime ¢iy€ vajime.

Goreyé Boratavi, eke mabéné tayé sanikan de seyyewbiniya meseleyan esta
o wext merdim sikino ke vajo mabéné né varyantan de tekiliyéda tarixiye esta
(Boratav, 2017, r. 283-284). idiaya Boratavi seba varyantané ma mantiqin asena.
Zaf mumkun niyo ke varyanté Oidipusi y€ yunanan cografyaya hende diire ra
¢ing bido béro heréma ma. Cike mabéné ma de tirki esté 0 tirkan de yew varyanté
Oidipusi, ma heta nika rasté ci néameyime. Halbike ewro heté cografiki ra tirki
yunanan ra dahina nézdi yé. Démek mesele tena heté cografiki ra nézdibiyayisi
niyo. Beno ke saré yunanan bi kurdan ra cirani biy€ i dima saré bini ameyé kewté
mabéné her di saran i demografiyo ewreyén ware ameyo. Bi izahéde bini, né her
di sari zemané piya ciwiyayé. Merdim nésikino seba né varyantan vajo, no yew
tesaduf o. Hem kirmancki de hem z1i kirdaski de biyayisé varyantan 1 tirki de ¢in-

biyayisé varyantan thtimalé tesadufl orte ra dareno we.

Seba t€miyankewtisé kulturan yew metaforé royi esto. Rasta zi tékiliya kultu-
ran zaf wes ifade keno. Ziwan sey yew royi yo, cayo ke ci ra véreno ra heté ra can
dano € cayan heté ra zi bi dere (i gemané € cayan beno weye (i beno pil, beno malé

heme insanan (Goger, 2012). Kulturé saran G folkloré komelan zi eyni niya yo.

flaweyi 1. : Qiral Oidipus (Kilmnus)?

Lazé Labdakosi Laios, Tebai de giral 0. Domané ci ¢in é. Rojé giraliga lokaste
pé€ manena 1 ci ra yew lajek beno. Homa Apollon xebere dano ke lajek rojé piyé
xo0 kigeno, maya xo de zewicyeno. Lalos bi ciniya xo ra seba ke na bétere ra bixe-
lesiyé lingané lajeki gir€ dané i dane siwaneyé xo rusnené seré koyé Kithaironi
ke lajek uca de bimiro. E vané bi no tore belki ey ra bixelisiyé. Siwane pitiki beno
ko de qiymigé ci nébeno dano yew hevalé xo. Hevalé siwaneyi z1 siwaneyé qiralé
Karinthosi yo. Lajeki beno dano giralé xo Polybosi. Polybos bi ciniya xo Merope
ra z1 béewladi y€. Coka lajeki géné, xo ré kené ewlad. Seba ke lingé lajeki giré-
dayé G masay€ namey€ Oidipusi nané pira. Lajek uca de gesra qirali de beno pil.
Lajek rojé tayénan de ke nano were ci ra vané “ewlado sexte”. Eke niya vané zi
sik keweno zereyé lajeki. Urzeno ra sono Dolphoi, leyé kahin€ Apolloni. Kahin
ci ra vano ti piyé xo kisena maya xo de zi zewicyena la maye 0 pi kam & névano.
Naye ser o Oidipus seba ke piyé xo mekiso, maya xo de zi mezewiciyo gesre terk
keno, sono. Bétera pile naye ra tepiya dest pékena. Cike Oidipus, Palybos Gt Me-
ropeye ma U ply€ xoy¢ rastikéni zaneno, Inan ra remeno sono welatané binan ke
bétere meyero sereyé inan ser. Sono mintiqaya Kithaironi de, feké hiré rayiran de
rasté yew erebeyi beno. Erebe de qiralé Tebai, piyé Oidipusiyo rastikén esto. Qiral
bi merdimané xo ra seba ke Oidipus rayir bido ci zir¢ené ser. Naye ser o Oidipus
hérs beno, erzeno erebeyi ser pérune kiseno 1 rayiré xo ra dewam keno, sono néz-
diyé€ berané Tebail ke yew cinawir nameyé€ xo Sphinkso, ha veré beré saristani de
nisto ro, kam ke yeno sono ci ra pers perseno, mertale perseno. Kam ke cewabé
persé ey nézano, keno parce pirtley kiseno.

Kisiyayisé qiralé Tebai Laiosi ra dima vistewreyé ey, birayé giralica lakoste
Tebai idare keno G wad keno ke kamo ke né cinawiri bikiso G Tebai né cinawiri
ra bixelesno, beno qiralé Tebai. Naye ser o Oidipus sono leyé cinawirl Gt wazeno
ke bicerebno. Cinawir perseno vano “Ciyé&de mi esto, sodir bi ¢ar lingan, peroj bi
di lingan, san de zi bi hiré lingan fetelino, no ¢ik 0?” Oidipus cewab dano, vano,
insan o. Vano insan wexté domaniye de bi ¢ar lingan fetelino (bul keno), key ke
bi pil bi di lingan fetelino, wexté kokimiye de zi yew cogane géno desté xo béné
hiré lingi. Naye ser o cinawir hérs beno 0 xo bi xo kigeno G saré Tebai cinawirl
ra xelesiyeno. Naye ser o Oidipus beno qiralé Tebai 1 ciniya qirali ya viyaye de
yani maya xo de z1 zeweciyeno. Aye ra di laji (Eteokles, Polyneikes) G di kénayé

2 Kral Oidipus, 2009, Istanbul, Mitos-Boyut Tiyatro Yaymnlari
Kral Oidipus, 2019, istanbul, Is Bankas: Kiiltiir Yayinlari

(Antigone, Ismene) xo bené.

Oidipusi heté ra orté zewq 0 sefa de qiraliya xo kerdéné, saré Tebai ci ra zaf
hes kerdéne, heto bin ra kehaneta Apolloni ameyéne ca. Mudeté ra tepiya saristan
de néwesiya veba G xela dest pékena. Soné kahine Delphoi ra sebebi persené.
Kahin vano keso ke qiral Lalos kisto ha saristan der o. N€ beteri coka yené sereyé
sima ser. Heta ke sima o doz nékerd G Tebai ra névet sereyé sima bela ra néxele-
siyeno. Naye ser o Oidipus dest keno ci ke qatilé girali doz kero. Ci heyf ke heme
siki ey ser o yené pé. Peyniye de museno ke o bi xo yo. Heni dejéde girsi kewné
zerey€ ey ke ¢imané xo vejeno, xo keno kor. Ciniya ey, eyni wext de maya ey z1
xo dare de kena, a zi heni mirena. Oidipus, seba ke guney¢€ xo y¢ pili bido efkerde-
ne sono Kolonos, mudeté ra tepiya z1 uca ra beno vindi sono (Tuncel, 2009).

flaweyi 2: QEDER?

Pasayé beno, zof dewletl beno. Fetelino ¢erxino, pasa o, zengin o, dewe yé
eyl ya, her ¢i yé eyi yo, feqet domané xo ¢in 0. Vané rozé ke hermeta xo pé bima-

no, mijdani ke ci dé, se keno eceba, ¢igas ¢ef keno, ¢ik dano.

Roz€ ciniya pasay pé manena. Ciniké sona 1€ pasay, vana “Mijdaniya mi bide
hermeta to digani ya.” Pasa heté de dewe, heté de siika xo, letéde zernliné xo, heté

de dew-timartiné xo dano cinike, ¢ef keno vano ewladé mi beno.

New asmé cinike gediné, roza rakotene yena, cinike biren( ver der a, pasa
pé geveri der o. Cinike kuyna ra lazek beno. Pasa pé geveri de gos dano ke ha yé
hri jumin ra pers kené vané ke “To name ¢i na pira, to geder ¢i yazmis kerd?”
Vana “Mi heni qeder sana ci ke lazek rawurzo pil vo, plyé xo bikiso, mowa xo ki
bijero.” Pasa hesino pé. Milet tévera vozeno ke ci ra mijdani biwazo ke lazé xo
biyo. Soné mijdani wazené, pasa veng nékeno, pozxin o. Veng nékeno, mijdani
kes nédano, kesi ra towa névano. Ciniya xo vana ke “Mordemek ti ke diganinya
mi hesiya pé, to dew-timaré€ xo day, nika ki lazé to biyo, to ra mijdani wazené, ti

ne mijdani dana, ti ne ¢ef kena, cayé niya kena?”

Zof sono, ton sono no pasa towa veng nékeno. Cinike 1lahi ke pers kena, vana
“Cayé ti veng nékena?” Vano “Ciniki.” Vano “Ez hesine pé ke qederé ey de heni
yazmis kerdo ke vané lazek rawurzo piyé xo bikiso mowa xo ki bijero.” Vana “Se
3 Rindé Ates, 68 serriye, kebani ya, néwenda ya, dewa Silizu ya Mamekiye ra ya. Na sanike

mi ré serra 2015 de dewa Pilvanki de gisey kerde. Sanike ¢itur ke gisey biya o tore ameya
nustene. Tede mudaxaleyé feki ¢in o.

bikeme se nékeme, bé ma na lazeki besige keme, beme berjime siligé€ arey.” Ané
kené zeré besige, erzené uwe. Ci sono, ¢i maneno unca zof sono, ton sono begige
sona gula arey de manena. Afsanciyo feqir lazeki vineno. Domané afsanci ¢in €.

Vano déma ke ma ré ki niya ewlad ame. Xo 1€ ey ceno, keno pil. Rusneno mektev.

Pasa ke ge-gane ni lazeki bivino zeré xo zof pé€ véseno. Eke sero mekteb se
ke bikero pasay ke di, eke rasté ci ame zeré xo ci ré véseno. Rozé sono afsanciyé
areyi ra vano na lazé xo bide mi. Verané na laji ez zernl dan to, ¢i wazena ey dan
to. Se keno ¢itur keno lazeki ci ra ceno. Zernii dano ci, dewe dano ci, timart dano
ci. Lazeki ceno, ano ¢e, rusneno mektev. Pasa wayiré surlye beno. Lazeki rusneno
veré suriye. Lazek sono veré suriye. Pi sono niyadano ke hayig o, gewale cineno.

Pasa ¢ef keno, sono cinlya xo ra vano lazek pét o, ¢ér o, suriye ver de nékoto ra.

Rozé maneno, zof sono ton sono reyna pi sono diyar, lazek tufongé nano
piyé xo ra kiseno. Nézoneno, névineno ke uw o. Sono ser niyadano ke pasa o. Se
bikero, se nékero beno cayé qur¢ dano ra, keno qurg. Terseno névano mi kisto.
Eke zamané sera si, milet vano na cina pasay se bena, vané no lazek to kerdo pil,
hurendiya pasay de ti ney bize. A vana, o sané ma o. Ma o hérino, ez ¢itur eyl
bijeri. Zerri n€kena ke ey1 bijero, unca ki peyniye de cena. Cena, veyvé xo kena,
soné oda xo, zeke lazek gever de si ciziké ¢enike girine. Vana “Ti esmil so oda
xo de rakuye, ez ki son oda xo de kuyn ra, ala di roj ware ra ravéré.” Wurzena ra,
zernl bar kena, nisena re ostoré xo, cena sona ¢e afsanci. Afsanci ra vana “No lazé
tu yo? Key biyo, ¢ond serri der o? Ti gereke ney mi ra dorxi vazé.” Afsanci vano
hal mezal hekat nlya. Vano “Ez sine are tuzlixé arey1 de, siligé areyi de mi di. San-
dige de vi, pitik vi. Mi guret ard, kerd pil. Pasa ki ame mi ra guret. Na lazek uw 0.”
Cerena ra sona ¢e, endi zonena ke lazé xu yo. Cerena ra sona ¢e. Vana to ply€ xo
kist. Hal mezal niyar o vana, “Piy€ to niya gesey kerdo. To ke piyé xo koti kisto
bé sime meyité piyé to piya biyarime, o piyé to vi. Ti lazé min a.” Lazek aye beno
seré mezele, meyité piyé xo qurg ra vezeno, ané bené, kené mezele dané we. Lazé

xo ré€ ¢eneke wazena, ana. Hot sew 1 hot roji veyve kena. Sona resena muradé xo.

